
DITA 5 – FRYTAT E FRYMËS SË SHENJTË 

“Por fryti i Frymës është: dashuria, gëzimi, paqja, durimi, mirëdashja, mirësia, besimi, zemërbutësia, 
vetëkontrolli. Kundër këtyre gjërave nuk ka ligj.” (Galatasve 5:22, 23). 

Dëshmi 

“Është e qartë se e vërteta është rrënjosur në zemër nga Fryma e Shenjtë kur çmohet dhe dëshirohet, 
dhe konsiderohet si një gjë e shenjtë. Dashuria do të burojë nga zemra si një burim uji të gjallë, që buron 
në përjetësi. Kur kjo dashuri është në zemër, punonjësi nuk do të lodhet në punën e Krishtit” (Elen 
White, Review and Herald, vol. 3, fq. 121, Feb. 13, 1894). 

Një dhjak në kishë që njihej si një person që ndihmon dhe ka influencë, kishte një problem serioz me 
karakterin të cilën e njihnin vetëm gruaja dhe fëmijët. Gjatë punës ose pushimit me të tjerët ishte njeriu 
më gjenial që mund të shpresoje të takoje. Në shtëpi shpesh ishte jo tolerant. Irritohej dhe i prishej qejfi. 
Ndonjëherë inati i tij shpërthente, dhe abuzonte emocionalisht dhe i dënonte keqas fëmijët e vet. 

Dhjaku nuk ishte i pavetëdijshëm për nevojën e vet. Ai e urrente veten që shpërthente në shtëpi. Ai 
kuptoi se tjetër gjë tregonte në publik dhe tjetër gjë jetonte në shtëpi. Ndonjëherë, kuptonte se duhet të 
shkonte në kurse për menaxhimin e inatit, por kishte frikë për pasojat nëse do e pranonte këtë problem 
në kishë. Gjithashtu e dinte se kishte nevojë për këshillim, por stepej nga ideja se duhet të paguante dikë 
që ta dëgjonte. Krenaria e vet e izoloi nga ndihma që kishte nevojë. Ishte një person religjioz por jo 
shpirtëror – kishte nevojë të konvertohej dhe të qëndronte në prezencën e Frymës së Shenjtë në jetën e 
tij. 

Një vjeshtë erdhi një predikues në qytet me një seri takimesh rigjallëruese. Për shkak të pozitës që kishte 
në kishë, dhjaku shkoi në çdo takim, megjithëse e kishte zemrën gur. Shumë lutje ishin bërë para këtyre 
takimeve, dhe Fryma e Shenjtë po lëvizte në mënyrë të mrekullueshme. Një grua e re rinovoi 
marrëdhënien e saj me Jezusin dhe rrëfeu publikisht mëkatet e saj, duke kërkuar që bashkësia të lutej 
dhe ta mbështeste. Një grua jo e krishterë që vinte së bashku me një shoqe e dorëzoi jetën tek Jezusi. 
Jetët u ndryshuan teksa njerëzit vinin përpara në thirrjen e altarit. 

Një mbrëmje, gjatë fundit të serisë, dhjaku u ngrit në këmbë kur u bë thirrja e altarit. Me lot në sy eci 
përpara bashkë me të tjerët që ju përgjigjën thirrjes së Perëndisë në zemrat e tyre. Ra në gjunjë përpara 
kishës, ngriti duart lart dhe tha me zë të lartë, “Zot ki mëshirë për mua një mëkatar!” Njerëzit që e 
njihnin dhjakun u befasuan kur e dëgjuan lutjen e tij në publik, por nuk mbaroi me kaq. Dhjaku u ngrit në 
këmbë, u kthye nga bashkësia dhe tha, “Kam një problem të tmerrshëm me inatin. Nuk jam 
bashkëshorti dhe babai që duhet të jem. Duhet të rrëfej mëkatet e mia, të kërkoj ndihmë, dhe të jem i 
njëjti burrë në shtëpi siç mendoni se jam në publik.” Në këtë moment gruaja dhe fëmijët e tij ishin 
mbledhur bashkë me të duke qarë dhe përqafuar. Gjithashtu erdhën dhe anëtarët e kishës, pastori vuri 
duart mbi të dhe kaluan një goxha kohë në lutje atë mbrëmje! 

Dhjaku e mbajti fjalën. Me ndihmën e pastorit gjeti një këshillues, dhe gjithashtu shkoi në kurset për 
menaxhimin e inatit. Për më tepër, filloi studime Biblike gjatë javës me pastorin – jo që të mësonte 
doktrinat por të rindërtonte marrëdhënien me Jezusin. Fryma e Shenjtë e bekoi dhjakun dhe e mbushi 
me frytet e Frymës. Jo vetëm gruaja dhe fëmijët e tij, por edhe kisha dhe komuniteti mund ta shihnin 
këtë ndryshim. Dhjaku ishte në paqe. U bë një person akoma dhe më bujar. Mirësia dhe dashuria e tij, 



veçanërisht ndaj gruas dhe fëmijëve, ishte e dukshme për të gjithë. Gëzimi dhe bekimi i Jezusit, përmes 
Frymës së Shenjtë, e ktheu shtëpinë e dhjakut në një parajsë të vogël në tokë. 

 

Vargje nga Bibla për tu lutur 

• Galatasve 5:19-23 – Frytet e mishit eliminohen nga frytet e Frymës së Shenjtë: dashuria, gëzimi, 
paqja, durimi, mirësia, besnikëria, dhe vetëkontrolli. 

• Gjoni 13:35 – Të tjerët do na njohin që jemi të Krishterë të vërtetë nga dashuria që tregojmë. 
• 1 Pjetrit 1:8 – Do të përjetojmë gëzim të patregueshëm. 
• Filipianëve 4:7 – Paqja e Zotit do të udhëheqë zemrat dhe mendjet tona. 
• 2 Korintasve 3:18 – Me anë të fuqisë së Frymës së Shenjtë transformohemi në imazhin e Jezusit. 
• Gjoni 7:38 – Lumenj uji të gjallë do të burojnë nga zemrat tona. 

Sygjerime për Lutje 

• I dashur Jezus, dëshiroj të reflektoj karakterin Tënd me të gjithë që njoh dhe takoj. Më mbush 
me Frymën e Shenjtë, dhe le të shndrisin frytet e Frymë nga zemra ime. 

• Të lutem më ndihmo të jem një i Krishterë i vërtetë në radhë të parë në shtëpinë time. Ata që 
më njohin më mirë le të shohin Ty tek unë. 

• Më bëj të jem një lumë bekimesh teksa ndaj dashurinë, gëzimin dhe paqen Tënde në botën ku 
jetoj. 

• Teksa kaloj kohë në lutje dhe studim Biblik, të lutem më pagëzo akoma dhe më shumë me 
Frymën Tënde të Shenjtë. Një furnizim i pashtershëm i hirit Tënd le të rrjedhë nga unë tek bota 
me dhimbje. 

• Beko Zotin, o shpirti im, dhe adhuro emrin e Tij të shenjtë. Gëzimi i Tij le të mbushë shpirtin tim! 
• Zot, të lutem të rifreskosh zemrat e të gjithëve që janë lodhur në shërbesë. Kujtoi se janë duke 

bërë vullnetin Tënd. Të lutem bëji që të shohin frytet e punës së tyre, edhe sikur të jetë vetëm 
një person i vetëm. 

• Zot, kujtojmë mësuesit tanë të Shkollës së Sabatit. Të lutem t’i bësh të dinë sesa e rëndësishme 
është puna e tyre me fëmijët tanë. 

• Zot, kërkojmë udhëheqjen tënde për shumë qendra influence, programe për shëndetin dhe 
familjet, klubet e rrugëzbuluesve në gjithë botën. 

• Zot, të lutem të na tregosh si të mund të dërgojmë më tepër literaturë me të vërtetën (të 
printuar ose elektronike) në komunitetet tona. Lutemi që njerëzit ta lexojnë dhe që Fryma e 
Shenjtë t’i bindë për të vërtetat Biblike. 

• Të lutem të ngresh ungjilltarë literature, vullnetarë studentë, autorë, specialist mediash, 
mbështetje financiare për të shpërndarë fjalë shprese dhe jete. 

• Lutemi për listën e shtatë emrave. Të lutem të punosh fuqishëm në jetët e tyre. Kërkojmë sipas 
1 Gjonit 5:16. 

• Kërkesa lokale për Lutje: 

 


